Sgets y Cylch Adfent

gan Catrin Roberts

Cefndir Beiblaidd:
Eseia 7:14; 9:6-7; 11:1-9; Micha 5:2; 
Mathew 1:18-2:15; Luc 1:1-2:21; Ioan 1:1-14; Rhufeiniaid 5:1-11 
Cymeriadau:


Cannwyll Aur





Cannwyll Wen





Cannwyll Werdd





Cannwyll Las







Cannwyll Goch





Brigyn Bytholrwydd 1





Brigyn Bytholrwydd 2

Unawdydd/parti canu i ganu “Wele Cawsom y Meseia” (Caneuon Ffydd rhif 441) neu recordiad o’r emyn.
Offer:
Cannwyll gardfwrdd mawr /cannwyll go iawn yn y lliwiau priodol.
Bydd y cymeriadau yn dal y siâp cannwyll /cannwyll go iawn o’u blaen yn ystod y sgets (neu byddai gwisg yn y lliw cywir a phenwisg siâp fflam hefyd yn addas)
Brigyn o goeden fytholrwydd i Brigyn 1 a 2.
Beibl

Mae’r cymeriadau yn ddefnyddiau sy wedi eu casglu gan wraig y tŷ er mwyn creu Cylch Adfent (Advent wreath) ar gyfer y Nadolig.  Os oes lle a digon o bobl i gymryd rhan, mae modd ehangu’r sgript i gyflwyno pasiant y Nadolig wrth gynnwys y cymeriadau – Mair, Joseff, angylion, bugeiliaid etc. fel ‘tableau’ ar y llwyfan wrth i’r canhwyllau gyflwyno’r stori.
Y cymeriadau i gyd i’r llwyfan

Cannwyll Las:

Beth sy’n mynd ymlaen?

Brigyn 2:


Ie.  I beth mae Mrs Jones wedi’n casglu ni at ein gilydd?

Cannwyll Goch:

Hawdd!  Dyn ni’n mynd i fod yn Gylch Adfent.

Cannwyll Aur:

Cylch Adfent?  Beth ydy hwnnw?

Cannwyll Goch:

Beth ydy Cylch Adfent?!! Ym mha ogof wyt ti’n byw?

Brigyn 1:
Hei!  Beth wyt ti’n feddwl, byw mewn ogof?!  Dydw i ddim yn gwybod beth ydy Cylch Adfent chwaith.
Cannwyll Goch:
Mae’n syml.  Addurn ar gyfer y Nadolig.

Cannwyll Las:

Sut fath o addurn?

Cannwyll Goch:

Addurn sy’n atgoffa pawb o neges y Nadolig.

Brigyn 1:
Beth ydy’r cysylltiad rhwng pum cannwyll, dau frigyn o ddail bytholrwydd a’r Nadolig?

Cannwyll Goch:
Cewch chi weld. Beth am gael dress rehearsal cyn i Mrs Jones ein rhoi ni at ein gilydd go iawn.  


Symud i’r blaen fel cynhyrchydd mewn drama



Reit!  



Brigyn Un a Dau – dewch yma!



(y ddau frigyn yn dod i flaen y llwyfan/set fawr)


Mae angen i chi ddal dwylo eich gilydd a gwneud cylch.



(y ddau frigyn yn wynebu ei gilydd, dal dwylo a chreu cylch)

Cannwyll Goch:

Dyna ni.  


Wrth edrych arnoch chi, mae pobl yn gweld darlun o gariad Duw a’r bywyd tragwyddol mae Iesu Grist yn ei roi i ni.

Gobeithio fod pawb yn gwybod mai pen-blwydd Iesu Grist ydy’r Nadolig?

(pawb  yn nodio pen)

Diolch am hynny!

Does dim diwedd i’r cylch a does dim diwedd i liw gwyrdd y goeden fytholwyrdd.

Cannwyll Werdd:

Fel cariad Duw – byth yn dod i ben.

Cannwyll Goch:

Da iawn!  Nesaf!  
Cannwyll Aur – tyrd i sefyll yma!

(Cannwyll Aur ymlaen. Cael ei gosod ar y blaen chwith i’r cylch bytholrwydd  wrth edrych ar y llwyfan)


Cannwyll Aur  x

Cannwyll Goch:

Ti sy’n cynrychioli’r Proffwydi.
Cannwyll Aur:

Beth ydy Proffwydi?

Brigyn 2:
Dw i’n gwybod!  Pobl sy’n gweithio dros Dduw.  Maen nhw’n gallu gweld y dyfodol.

Cannwyll Goch:

Marciau llawn!

Dywedodd y Proffwydi ganrifoedd cyn geni Iesu fod Duw yn mynd i anfon Achubydd i’r byd.

Cannwyll Wen:

Pwy oedd y Proffwydi?

Cannwyll Goch:
Eseia a Meica i enwi dim ond dau.  Mae llyfrau’r Proffwyd yn yr Hen Destament.
Dywedodd Meica bod arweinydd yn mynd i gael ei eni ym Methlehem. 

(codi’r Beibl a darllen)
"'Bethlehem, yn nhiriogaeth Jwda – 
Nid rhyw bentref dinod yn Jwda wyt ti;
oherwydd ohonot ti daw un i deyrnasu,
un fydd yn fugail i arwain fy mhobl Israel.'"
Unawdydd/Parti/
Recordiad:


Pennill gyntaf “Wele cawsom y Meseia”
Cannwyll Goch:

Ymlaen â ni!  





(troi at y Gannwyll Wen)

Dos di i sefyll y tu ôl i’r Gannwyll Aur.  
(gellir ad libio ychydig yma, gyda chyfarwyddiadau manwl yn cael eu rhoi gan Gannwyll Goch, a’r Gannwyll Wen yn colli amynedd yn raddol. Mae angen i’r ddau gymeriad fod yn weladwy i’r gynulleidfa)

Cannwyll Wen  x


Cannwyll Aur  x

Cannwyll Goch:

Perffaith!

Cannwyll Wen:

Beth ydw i felly?  

Cannwyll Goch:
Rwyt ti’n cynrychioli’r angylion –

yr angel ddywedodd wrth Mair bod hi’n mynd i gael babi,

yr angylion ddywedodd wrth y bugeiliaid fod Iesu Grist wedi ei eni ym Methlehem
yr angel ddaeth i rybuddio Joseff............
wel, yr holl angylion sy yn y Beibl.

Cannwyll Wen:
Naill ai canu pennill ‘Pwy ddaeth at Mair’ (‘Glas Glas Blaned’ rhif 3) neu codi Beibl a darllen Mathew gan bwysleisio’r gair ANGEL a phwyntio ato/ati ei hun

Anfonodd Duw yr angel Gabriel i Nasareth, un o drefi Galilea, at ferch ifanc o’r enw Mair..... Dyma'r angel yn mynd ati a’i chyfarch, "Mair, mae Duw wedi dangos ffafr atat ti! Mae'r Arglwydd gyda thi!"
Ond gwnaeth yr angel i Mair deimlo'n ddryslyd iawn. Doedd hi ddim yn deall o gwbl beth roedd yn ei feddwl. Felly dyma'r angel yn dweud wrthi, "Paid bod ofn, Mair. Mae Duw wedi dewis dy fendithio di’n fawr. Rwyt ti’n mynd i fod yn feichiog, a byddi di’n cael mab, a Iesu ydy’r enw rwyt i’w roi iddo.
Cannwyll Goch:

A dych chi gyd yn gwybod geiriau’r garol



(Canu yn uchel Rhif 438 Caneuon Ffydd)) 

“Pan oedd bugeiliaid gyda’u praidd



Yn gorwedd ar y bryn”
(pawb arall yn ymuno i ganu gweddill y bennill)

Pawb:

“Daeth angel Duw o’r t’wyllwch du



Fel golau disglair, gwyn”
Cannwyll Goch:
(darllen o’r Beibl eto)

“Yn sydyn dyma nhw’n gweld un o angylion yr Arglwydd, ac roedd ysblander yr Arglwydd fel golau disglair o'u cwmpas nhw. Roedden nhw wedi dychryn am eu bywydau. Ond dyma'r angel yn dweud wrthyn nhw, "Peidiwch bod ofn. Mae gen i newyddion da i chi! Newyddion fydd yn gwneud pobl ym mhobman yn llawen iawn. Mae eich Achubwr wedi cael ei eni heddiw, yn Bethlehem (tref y brenin Dafydd); y Meseia! Yr Arglwydd! Dyma sut byddwch chi’n ei nabod e: Dewch o hyd iddo yn fabi bach wedi ei lapio mewn cadachau ac yn gorwedd mewn cafn bwydo anifeiliaid."
Yn sydyn dyma filoedd o angylion eraill yn dod i’r golwg, roedd fel petai holl angylion y nefoedd yno yn addoli Duw 
"Gogoniant i Dduw yn y nefoedd uchaf,
a heddwch ar y ddaear islaw
a bendith Duw ar bobl." 

(troi at y Gannwyll Werdd)

A dyna lle wyt ti yn dod i mewn i’r cylch.
Ti sy’n cynrychioli’r bugeiliaid, y bobl gyntaf i weld Iesu yn gorwedd ym mreichiau ei fam.

(eto ad lib a gosod y Gannwyll Werdd yn y cefn, gyferbyn â’r Gannwyll Wen)


Cannwyll Wen   x

x Cannwyll Werdd

Cannwyll Aur      x

Cannwyll Werdd:

(yn cymryd y Beibl a darllen)
“Dyma'r bugeiliaid yn dweud wrth ei gilydd, "Dewch! Gadewch i ni fynd i Bethlehem, i weld beth mae'r Arglwydd wedi ei ddweud wrthon ni sydd wedi digwydd."
Felly i ffwrdd â nhw, a dyma nhw'n dod o hyd i Mair a Joseff a'r babi bach yn gorwedd mewn cafn i fwydo anifeiliaid.”
Cannwyll Las:

Beth amdana i?

Cannwyll Goch:

Tyrd di i sefyll yn y  blaen


(ei osod i sefyll yn y blaen gyferbyn â’r Gannwyll Aur)



Cannwyll Wen    x

x Cannwyll Werdd



Cannwyll Aur
     x

x Cannwyll Las


Glas ydy’r lliw brenhinol – Royal Blue!


Ti sy’n cynrychioli’r dynion ddaeth o’r dwyrain ar ôl gweld seren ddisglair newydd,  yn dangos bod brenin newydd wedi ei eni.

Brigyn 2:
Cafodd Iesu anrhegion ganddyn nhw – aur, thus a myrr.

Cannwyll Goch:
Rwyt ti’n iawn!  
Mae rhai pobl yn eu galw’r tri yn frenhinoedd, neu’n ddynion doeth, neu’n sêr ddewiniaid.  Ond beth bynnag, plygodd y dynion pwysig yma o flaen Iesu a rhoi anrhegion iddo – a dyna pam mae pawb yn rhannu anrhegion adeg y Nadolig.

Brigyn 2:
Ac i gofio am Iesu, anrheg Duw i’r byd.

Cannwyll Goch:
Reit! Dim ond fi sy ar ôl!


A dw i’n mynd .......(sefyll yng nghanol y cylch gyda’r Beibl)

...... i’r canol.

Cannwyll Werdd:

Pam?

Cannwyll Goch:
Rydw i’n goch,  yn atgoffa pawb bod Iesu Grist wedi dod i’r byd i farw ar groes Calfaria. 


(darllen o’r Beibl) 


“Clod i Dduw am yr haelioni anhygoel mae wedi ei ddangos tuag aton ni – ei anrheg i ni yn y Mab mae'n ei garu. Cawson ni’n gollwng yn rhydd am fod marwolaeth ei fab ar y groes wedi gwneud maddeuant ein pechodau yn bosib.”

(Effesiaid pennod 1 adnod 6.)
Unawdydd/Parti/

Recordiad

Pennill 2  “Wele cawsom y Meseia”
Y cymeriadau yn siarad gyda’r gynulleidfa

Brigyn 1:

Diolch am gariad diddiwedd Duw

Brigyn 2:

Diolch am yr addewid o fywyd tragwyddol .

Cannwyll Aur:

Diolch am bawb sy heddiw yn gweithio dros Dduw yn y byd.

Cannwyll Wen:
Diolch bod hanes geni Iesu yn cael ei gyhoeddi y Nadolig hwn. Daeth Iesu i’r byd, llawenhewch!
Cannwyll Werdd:
Diolch ein bod ni, fel y bugeiliaid ym Methlehem, yn gallu dod at y preseb a gweld Duw wedi dod yn ddyn.
Cannwyll Las:
Diolch am Iesu, brenin y byd.  Gadewch i ni roi ein bywyd iddo.
Cannwyll Goch: 

Diolch am Iesu, ein Hachubwr.

Pawb:

Canu Pennill 3 Wele cawsom y Meseia
(gan gynnwys y

gynulleidfa efallai)

(exit pawb)

